
Извештај за активностите на Комисијата за жалби при Советот за етика во медиумите на Македонија
2014-2015 година 

Комисијата за жалби при СЕММ беше конституирана  во февруари 2014 година. Таа е составена од седум члена односно двајца предложени од сопствениците на медиуми - основачи на СЕММ, двајца од новинарската заедница и тројца избрани на конкурс, како претставници од јавноста. Комисијата, од објективни причини, не можеше веднаш да започне со својата работа. Кон крајот на 2014 година, Комисијата и’ беше претставена на јавноста и почна да работи во просториите на ЗНМ, кое излезе во пресрет на нејзините потреби....Од почетокот на јануари, по отворањето на канцеларијата на СЕММ, Комисијата работи и заседава во неа. Откако формално почна да функционира СЕММ, досега Комисијата за жалби има одржано над десетина седници. 

Иако според Деловникот за работа на Комисијата таа треба да се состанува најмалку еднаш месечно, во изминатиот период состаноци во просек се одржуваа и два до три пати во месецот. Се’ зависеше од обемот на пристигнатите жалби, а по потреба се состануваше  и почесто. Одлуките на Комисијата беа носени со консензус, освен во еден случај, каде што дојде до надгласување и одлуката беше донесена со мнозинство гласови. Впрочем и во Деловникот за работа на Комисијата е предвидена таква можност, иако предност се дава на консензусот. Во претставки во кои беа вклучени членови на Комисијата, тие се исклучуваа од нејзината работа.

Во периодот ноември – мај разгледани се 34 претставки, а основата за нивно испраќање во најголем дел се однесува на присутноста на говор на омраза во медиумите, неточни и неурамнотежени информации, нарушување на угледот на засегнатите, клевета, навреда, дискриминација, итн. Од вкупно поднесените 34 претставки, Комисијата утврди основаност во 17 од нив, девет беа неосновани,  четири се решија по пат на медијација, односно извинување од страна на медиумот. Задоцнети беа две претставки. Една претставка беше повлечена, а друга беше отфрлена бидејќи се однесуваше за социјална мрежа, а не за информативен медиум.

Според структурата на поднесувачите на претставките, најмногу до Комисијата се обратиле медиумите, односно вработени уредници или новинари, вкупно 18. Потоа следуваат поединци, граѓани, политичари, со 13 претставки, три се од институции и две од граѓански здруженија.

Гледано според тоа за какви медиуми се поднесени претставките, лидери се порталите. Тие биле предмет на расправа во Комисијата во 33 случаи. Потоа доаѓаат седум телевизии и на крај се три  весници.

Според мене, треба да бидеме задоволни од досегашниот број претставки, дотолку повеќе што сме активни речиси половина година. Колку за пример, во БиХ целата прва година од работата на нивниот Совет за печат имале добиено само четири жалби. Во моментов тие за истиот период како кај нас имаат добиено над стотина претставки. Во Србија за истиот период имаат добиено педесетина претставки. Треба да се каже дека загрижува тоа што најмногу жалби се поднесуваат од страна на медиумите. Задоволителен е бројот на претставки од граѓаните, а очекуваме поголем број претставки од здруженијата на граѓани. Сите претставки и одлуки на Комисијата можете да ги видите на веб-страницата на СЕММ (www.semm.mk).
Во изминатиот период, членови на УО на СЕММ и на Комисијата, како дел од разни проекти, имаа можност да се запознаат со работата на сродни тела во регионот, но и пошироко. Па така во организација на Советот на Европа неколку членови, заедно со колеги од Србија, беа во посета на Германскиот  совет за печат, каде што се запознаа со работата на колегите од Германија, а имаа и работилници на кои беа презентирани и дискутирани карактеристични примери на претставки за кои одлучувале во нивниот Совет. Исто така, со поддршка на Центарот за развој на медиуми остварена е и посета на босанскиот Совет за печат, со присуство на седниците на нивната Комисија за жалби. Целта беше да се види во практиката како работи нивната Комисија и да се разменат искуства. Како дел од редовната комуникација со колегите од регионот, членови на Комисијата за жалби од 5-7 јуни ќе присуствуваат на седницата на Комисијата за жалби во Советот за етика во Босна и Херцеговина, во Неум, БиХ. 

Во својата работа, Комисијата за жалби при носењето одлуки се потпираше на Кодексот на новинарите на Македонија, на Декларацијата на IFJ (International Federation of Journalists), на Уставот, закони и други акти во Република Македонија и врз одлуки донесени од Судот за човекови права во делот на слободата на говорот. 

 Досегашната практика во работата на Комисијата покажа дека има потреба од менување, односно дополнување на Деловникот за нејзината работа. И тоа во делот за задолжителното објавување на одлуките од страна на медиумите кои биле предмет на разгледување во Комисијата. Не секој медиум сака на своите страници или програма да објави дека известувал непрофесионално и неетички. И покрај тоа што ние ги објавуваме одлуките на веб-страницата на СЕММ, како што споменав погоре, сметаме дека има потреба од дополнување на Деловникот во смисла дека доколку некој медиум не објави одлука во рок од три дена, тогаш таа, покрај на веб-страницата на СЕММ, ќе биде испратена до сите медиуми - основачи на СЕММ, а ќе биде објавена и на ФБ - страницата и Твитер на СЕММ. Сметаме дека, на овој начин, медиумите ќе се поттикнат да ја остваруваат својата обврска за објавување, иако знаеме дека тоа ќе биде напорна работа, имајќи го предвид искуството на нашите колеги од регионот, кои исто така мака мачеле ова да стане редовна практика.

Во изминатиот период, пред Комисијата не дојде ниту една претставка која би се однесувала на преземени содржини, текстови, видеа и фотографии, иако во разговори со колегите ова се смета за многу честа појава. Кодексот на новинарите има членови со кои се штити авторското право, како една од работите кон која треба да се однесува професионално. 

На крај, би додал дека иако се работи на зголемувањето на видливоста на Комисијата и Советот меѓу населението, здруженијата на граѓани, студентите и колегите, не е лошо да се востанови практика Комисијата да одржува седници и надвор од Скопје, се разбира имајќи ги предвид финансиските можности за таа  цел. Седниците на Комисијата и сега се отворени, а такви би биле и оние надвор од Скопје и на нив би можеле да присуствуваат граѓани , претставници од граѓанскиот сектор и други. На овој начин, Комисијата и Советот уште повеќе би се доближиле до јавноста. А тоа сметаме дека е и една од целите на СЕММ. 

